
Masi Masi Sankatahara Chaturthi Puja

మాసిమాసిసఙ్కటహరచతుర్థీపూజా

ద్వాదశస్వపి మాసేషు పృథఙ్నామభిరర్చయేత్ ।
వినాయకశ్చైకదన్తః  కృష్ణపిఙ్గో  గజాననః ॥
లమ్బోదరో భాలచన్ద్రో  హేరమ్బో వికటస్తథా ।
వక్రతుణ్డశ్చాఖువాహో   విఘ్నరాజో గణాధిపః ॥
నామ్నాం ద్వాదశభిశ్చైతైః   గణేశం పూజయేద్వ్రతీ ।
(భాద్రపద )
భద్రే !భాద్రపదే  మాసి సఙ్కష్ట్యా  యా చతుర్థికా  ।
అనేకఫలదా ప్రోక్తా  సర్వసిద్ధిప్రదాయినీ   ॥
(అశ్విన)
చతుర్థీ చాశ్వినే కృష్ణా సఙ్కటా వ్రతముత్తమమ్  ।
దూర్వాహరిద్రయోర్హోమాత్సప్తద్వీపవతీపతిః   ।
(కార్తిక)
ఊర్జ (కార్తిక)కృష్ణచతుర్థ్యాం   తు సఙ్కష్టవ్రతముత్తమమ్   ।
మాషాన్నైశ్చ  ఘృతై ర్హోమైః   సర్వసిద్ధిర్భవేన్నృణామ్  ॥
(మార్గశీర్ష  )
మార్గశీర్షే  తుయా కృష్ణా చతుర్థీ సఙ్కటా భవేత్ ।
అష్టౌ చ హోమయేద్ ద్రవ్యం  వైరీ  తు వశతామియాత్ ॥
(పౌష)
పౌషే మాసి మహాదేవ ! విఘ్నహన్త్రీ చతుర్థికా  ।
తస్యాం లమ్బోదరః పూజ్యః పేయం గోమూత్రమేవ  హి ॥
(మాఘ)

హవిష్యాన్నఘృతైర్హోమో   రాజవశ్యార్థమేవ  చ ।
మాఘమాసే గణాధ్యక్షం ఫాలచన్ద్రం  ప్రపూజయేత్  ॥

మోదకాన్కారయేన్మాతః తిలజాన్దశ  పార్వతి ।
దేవాగ్రే స్థాపయేత్పఞ్చ  పఞ్చ విప్రాయ  కల్పయేత్ ।
పూజయిత్వా చ తం విప్రం  భక్తిభావేన  దేవవత్ ।
దక్షిణాం చ యథాశక్తి మోదకాన్పఞ్చ దాపయేత్ ।
(ఫాల్గున )
ఫాల్గునస్యాసితే  పక్షే హేరమ్బాఖ్యో గణేశ్వరః ।
పాయసైః  కరవీరైశ్చ  పుష్పైర్వశ్యైశ్చ   హోమయేత్ ।
ఘృతం చ శర్కరా చైవ  భోజనం కథ్యతే బుధైః  ॥
(చైత్ర  )
చైత్రకృష్ణ   చతుర్థీ యా వ్రతం  సఙ్కష్టనాశనమ్  ।
బీజపూరైర్ఘృతై   హోమైః  వన్ధ్యా  స్త్రీ పుత్రమాప్నుయాత్  ॥
(వైశాఖ )
వైశాఖస్యాసితే  పక్షే చతుర్థ్యాం  తద్దినే  వ్రతమ్  ।
పూజనీయో వక్రతుణ్డో  భోజనం శతపత్రకమ్  ॥
(జ్యేష్ఠ )
మాసజ్యేష్ఠేఽసితే  పక్షే గణేశస్య చతుర్థికా  ।
సౌభాగ్యదాయినీ దేవీ పతిదా సా ప్రకీర్తితా   ॥
తస్యామాఖురథః పూజ్యో విధినా భక్తిచేతసా ।
భోజనం చ ఘృతం దివ్యం బ్రాహ్మణాన్భోజయేత్తదా  ॥
(ఆషాఢ)
పార్థ ఆషాఢమాసే తు లమ్బోదర ఇతి స్మృతః ।
పూజనీయ గణాధ్యక్షః పూర్వోక్తవిధినా తతః ॥
(శ్రావణ )

అధిమాస్యసితే పక్షే చతుర్థ్యాం  తు విధూదయే ।
పూజనీయో విధానేన విఘ్నహా నృపసత్తమ ॥
యథా చోత్పద్యతే శక్తిర్భక్తిభావేన   చార్చయేత్ ।
పఞ్చామృతేన చ స్నాయాత్ రక్తపుష్పైః  ప్రపూజయేత్  ।
గన్ధధూపైశ్చ   నైవేద్యైః   దూర్వాయుగ్మైః  సువాసితైః  ।
మోదకాన్పఞ్చదశకాన్ ఘృతశర్కరయాయుతాన్ ।

కృత్వా పఞ్చ గణేశాయ పఞ్చ విప్రాయ  దాపయేత్ ।
కుమార్యై  వటకాన్దత్వా  స్వయం పఞ్చాచ్చ భోజయేత్ ।
రాజన్కృష్ణ చతుర్థ్యాం  చ పూజనీయో గణాధిపః ।
పఞ్చామృతైః  షోడశభిః ఉపచారైశ్చ  పూజనమ్ ॥
రక్తైః  కరవీరపుష్పైర్నైవేద్యైర్మోదకాదిభిః    ।
రక్తపుష్పాక్షతైర్దూర్వాగ్రాభిర్నామపదైః     పృథక్ ॥
విశ్వప్రియాయేత్యాచమనం  స్నానం చ బ్రహ్మచారిణే  ।
వస్త్రం  గణేశ్వరాయేతి పుష్టిదాయేతి  చన్దనమ్  ॥
వినాయకాయ పుష్పాణి ధూపం చోమాసుతాయ చ ।
దీపం రుద్రప్రియాయేతి   నైవేద్యం  విఘ్ననాశినే ।
తామ్బూలం ఫలదాయేతి ఫలం సఙ్కష్టనాశినే  ॥
తతః సమ్ప్రార్థయేద్దేవం   విఘ్నేశం తం గణాధిపమ్ ।
సంసారపీడావ్యథితం భయార్తం క్లేశార్దితం   మాం సుముఖ ప్రసీద  ।
త్రాయస్వ  మాం దుఃఖదరిద్రనాశన  నమో నమో విఘ్నవినాశనాయ ॥
పుష్పాఞ్జల్యామిమం  మన్త్రం  చన్ద్రాయార్ఘ్యం   ప్రదాపయేత్  ।
బ్రాహ్మణే  భోజనం దత్వా మోదకాన్దక్షిణాన్వితాన్  ।
పశ్చాత్స్వయం తు భుఞ్జీత  దేవబ్రాహ్మణశేషతః  ।
బీజాపూరగదేక్షుకార్ముకరుజాచక్రాబ్జపాశోత్పల  -
వ్రీహ్యగ్రస్వవిషాణ   రత్నకలశప్రోద్యత్కరామ్భోరుహః  ।
పాయాద్ వల్లభయా  సపద్మకరయాశ్లిష్టో  జ్వలద్భూషయా
విశ్వోత్పత్తివిపత్తిసంస్థితికరో  విఘ్నేశ ఇష్టార్థదః   ॥
భూమిశాయీ జితక్రోధో  లోభదమ్భవివర్జితః  ।
ప్రతిమాసం  యుతః కుర్యాత్ వ్రతం  హేరమ్బతుష్టయే  ॥
ఇతి మాసిమాసిసఙ్కటహరచతుర్థీపూజా  సమ్పూర్ణా ।
Proofread by Narendran Madathil

